
 

 

ᑲᑎᖕᖓᓂᕐᒥ ᐅᖄᔭᐅᔪᕕᓃᑦ 
ᑲᒥᓯᓀᑦ ᑲᑎᒪᔨᖏᑦ – ᑏᓯᒻᐱᕆ 04 - 07, 2023 | ᒪᓐᑐᔨᐊᓪ 
 

ᑲᑎᒪᔩᑦ ᑲᑎᒪᓂᖓ ᐱᒋᐊᓚᐅᕐᑐᖅ ᑏᓯᒻᐱᕆ 4-ᖑᑎᓪᓗᒍ, ᐃᓕᒃᑯᑦ ᑲᒥᓯᓀᑦ ᐸᑎᒻᒥᔭᐅᑎᓪᓗᒋᑦ ᐱᖓᓱᓄᑦ 
ᐊᕐᕌᒍᓐᓄᑦ ᑎᓕᔭᐅᒪᒍᑎᒋᓚᖓᔭᖏᓐᓄᑦ. ᑲᒥᓯᓇᕐᑎᒍᑦ, ᑲᒥᓯᓀᑦ ᓂᕈᐊᕐᓂᒥᔪᐃᑦ ᐳᕐᑐᓂᕐᓭᑦ ᑲᑎᒪᔨᖏᑦᑕ 
ᑭᒡᒐᑐᕐᑎᓴᖏᓐᓂᒃ. ᓄᑖᖑᑦᓱᑎᑦ ᓂᕈᐊᕐᑕᐅᖃᒻᒥᑐᑦ ᑲᒥᓯᓀᑦ ᐱᕕᑦᓴᖃᕈᓐᓇᓚᐅᕐᑐᑦ ᖃᐅᔨᒪᓕᕐᑎᒐᓱᐊᕐᓂᒥᒃ 
ᖃᓄᐃᓘᕐᑎᐅᓚᖓᓕᕐᓂᒥᓂᒃ ᐊᒻᒪᓗ, ᑎᓕᔭᐅᒪᒍᑎᑦᓴᒥᓂᒃ ᐊᒻᒪᓗ ᐅᖃᓕᒪᖃᑎᒌᒍᓐᓇᓯᑦᓱᑎᑦ ᐱᖁᔭᖏᑦᑕ 
ᐋᕐᕿᓱᕐᓯᒪᐅᑎᖏᓐᓂᒃ ᐃᓕᓐᓂᐊᓂᓕᕆᓂᐅᑉ ᐊᐅᓚᒍᑎᒋᓲᖏᓐᓂᒃ. 
ᐅᑯᐊ ᑲᒥᓯᓀᑦ ᓂᕈᐊᕐᑕᕕᓃᑦ ᐳᕐᑐᓂᕐᓴᓄᑦ ᑲᑎᒪᔨᐅᓂᐊᕐᑎᓗᒋᑦ:   

• ᑲᑎᕕᒃ ᐃᓕᓴᕐᓂᓕᕆᓂᖅ ᐊᖓᔪᕐᖄᖅ ᐊᒻᒪᓗ ᐃᓚᒋᔭᐅᔪᖅ ᐳᕐᑐᓂᕐᓭᑦ ᑲᑎᒪᔨᖏᓐᓄᑦ: ᓯᐊᔭ ᐋᓗᐸ 
(ᖁᐊᕐᑕᖅ) 

• ᑲᑎᕕᒃ ᐃᓕᓴᕐᓂᓕᕆᓂᖅ ᐊᖓᔪᕐᖄᑉ ᑐᖓᓕᐊ ᐊᒻᒪᓗ ᐳᕐᑐᓂᕐᓴᓄᑦ ᐃᓚᐅᔪᖅ: ᐹᑦᓯ ᑳᒧᐊᓐ (ᓴᓪᓗᐃᑦ) 
• ᐳᕐᑐᓂᕐᓭᑦ ᑲᑎᒪᔨᖏᓐᓄᑦ ᐃᓚᐅᔪᖅ: ᐄᕙ ᖃᐅᒃᑲᐃ ᑯᐊᑕᓐ (ᑰᑦᔪᐊᖅ)  
• ᐳᕐᑐᓂᕐᓭᑦ ᑲᑎᒪᔨᖏᓐᓄᑦ ᐃᓚᐅᔪᖅ: ᒫᑎᓐ ᓯᑳᑦ (ᐊᐅᐸᓗᒃ) 
• ᑲᑎᕕᒃ ᓄᓇᓕᓕᒫᑦ ᑲᕙᒪᖓᑕ ᑭᒡᒐᑐᕐᑎᖓ ᐊᒻᒪᓗ ᐳᕐᑐᓂᕐᓭᑦ ᑲᑎᒪᔨᖏᓐᓄᑦ ᐃᓚᐅᔪᖅ: ᔨᐊᓂᕗ 

ᖃᓐᑐ (ᑰᑦᔪᐊᕌᐱᒃ) 

ᐱᓇᓱᑦᑏᑦ ᓄᕐᖃᑲᑦᑕᓂᖏᑦ ᐊᒥᓱᐹᓘᖏᓐᓇᒥᔪᑦ. ᑕᒪᓐᓇ ᐱᓪᓗᒍ, ᐱᓇᓱᑦᑎᓂᒃ ᐱᓇᓱᑦᑎᙯᓐᓇᕋᓱᐊᕐᓂᖅ 
ᐅᐃᒪᓇᕐᑎᓗᒍ ᓯᕗᓪᓕᐸᐅᑦᔨᖏᓐᓇᒥᔭᖓ ᐱᓇᓱᑦᑎᓕᕆᕕᐅᑉ ᐱᑦᔪᔨᕕᖓᑕ. ᐃᓕᕙᓪᓕᐊᓯᐊᖁᓗᒋᑦ ᓄᑖᓄᑦ 
ᐃᓂᒥᓄᑦ (ᐊᒻᒪᓗ ᓄᓇᕕᒻᒥᐅᕈᕐᓂᒧᑦ ᐱᓇᓱᒐᖏᑦᑕᓗ ᖃᓄᐃᓕᖓᐅᓯᖏᓐᓂᒃ) ᓱᓇᒥᑦᑎᓗᒋᑦ ᐱᖓᓱᓂᒃ 
ᐅᓪᓗᓂᒃ ᐱᓇᓱᒐᕐᓄᑦ ᐃᓕᕙᓪᓕᐊᓂᕐᒧᑦ ᐱᓇᓱᐊᕐᑎᓯᒍᑎᒃ ᑐᓂᔭᐅᓲᖑᓕᕐᒥᔪᖅ ᐱᓇᓱᑦᑎᑖᖃᒻᒥᒋᔭᐅᔪᓄᑦ. 
ᖃᐅᔨᓴᕐᑕᐅᓂᖃᕐᓯᒪᔪᑦ ᐃᓚᐅᔪᕕᓃᑦ ᓱᕐᖁᐃᓯᒍᑎᐅᓯᒪᔪᑦ ᓈᒻᒪᓴᕐᑐᕕᓂᐅᒋᐊᕐᒥᓂᒃ ᐱᓇᓱᐊᕐᓂᐅᔪᒥᒃ. 
ᑭᓯᑦᓯᒍᑎᖏᑦ ᑕᑯᑦᓱᒋᑦ, ᐊᒥᓱᑦ ᐱᓇᓱᑦᑏᑦ ᓄᕐᖃᖃᑦᑕᓂᖏᑦ ᑐᑭᖃᓕᑦᔨᔪᑦ ᒣ 1, 2023 ᐊᒻᒪᓗ ᑏᓯᒻᐱᕆ 
1,2023 ᐊᑯᓐᓂᖓᓂ, ᑲᑎᑦᓱᒋᑦ 160 ᐱᓇᓱᑦᑏᑦ ᑐᓂᓯᕕᐅᔪᕕᓃᑦ ᓄᑖᓂᒃ ᐱᒍᑦᔨᐅᑎᓂᒃ. ᑕᒪᓐᓇ ᑕᑯᑦᓱᒍ 11% 
ᕆᔭᖏᑦ ᐃᓕᓴᕐᓂᓕᕆᓂᐅᑉ ᐱᓇᓱᑦᑎᖁᑎᖏᓐᓂᒃ ᑲᑎᑦᓱᒋᑦ (1352 ᐱᓇᓱᑦᑏᑦ). 

ᐱᒻᒪᕆᐅᒻᒥᔪᖅ ᓇᓗᓀᕐᓗᒍ ᐱᓇᓱᒐᓖᑦ ᖁᕝᕙᑎᒋᐊᕐᑕᐅᓂᖏᑦᑕ ᐱᕕᑦᓴᖃᕐᑎᑕᐅᓂᖏᑦ ᑐᓂᔭᐅᓂᖃᓲᖑᒻᒥᔪᑦ 
ᐱᓇᓱᑦᑎᓄᑦ, 64%-ᖏᑦ ᐅᕝᕙᓘᓐᓃᑦ ᓄᑖᑦ ᐱᓇᓱᑦᑎᑖᕆᔭᕕᓃᑦ ᐊᐅᓚᑦᓯᔨᐅᓂᐅᑉ ᐃᓂᖏᓐᓄᑦ 
ᐱᓇᓱᑦᑎᒋᔭᐅᒌᕐᑐᕕᓃᑦ ᖁᕝᕙᒋᐊᕐᑎᑕᐅᑦᓱᑎᑦ ᐊᐅᓚᑦᓯᔨᐅᓂᐅᑉ ᐃᓂᖓᓄᑦ. 

ᐱᖓᓱᓂᒃ ᐅᓪᓗᓂ ᐃᓕᕙᓪᓕᐊᑎᑦᓯᓂᕐᒧᑦ ᐱᓇᓱᐊᕐᑎᓯᒍᑎᒃ ᓄᑖᓄᑦ ᐱᓇᓱᑦᑎᑖᕆᔭᐅᔪᓄᑦ ᐱᒋᐊᕐᑎᑕᕕᓂᐅᔪᖅ 
ᔫᓂ 2022-ᒥ. ᑌᒪᖕᖓᓂᑦ, ᑲᑎᑦᓱᒋᑦ 392 ᐱᓇᓱᑦᑏᑦ ᐃᓚᐅᔪᕕᓃᑦ ᑖᑦᓱᒥᖓ ᐱᒋᐅᕐᓭᑎᑦᓯᒍᑎᐅᔪᒥᑦ (266 
ᐊᕐᕌᒍᖓᓂ 2022-2023, ᐊᒻᒪᓗ 126 ᔪᓓ 1, 2023-ᒥᓂᑦ). ᐱᒋᐅᕐᓭᓂᖅ ᐃᓚᒋᔭᖃᕐᑐᖅ ᑐᓴᕋᑦᓴᖃᕐᓂᒥᒃ 
ᑲᑎᕕᒃ ᐃᓕᓴᕐᓂᓕᕆᓂᖅ ᑎᒥᐅᔫᒋᐊᖓᓂᒃ, ᐃᓄᐃᑦ ᐃᓕᕐᖁᓯᖓ, ᓄᓇᕕᐅᑉ ᑭᖑᓂᖓ ᐊᒻᒪᓗ ᐃᓕᕐᖁᓯᕐᒥᒃ 
ᓄᑖᒥᒃ ᖁᐊᕐᓵᓂᕐᒧᑦ ᐊᐅᓚᑦᓯᓂᖅ. 

ᑐᓂᓯᓂᖅ ᓇᓪᓕᖁᐊᒌᑦᑐᓂᒃ ᐱᓇᓱᒉᑦ ᖃᓄᐃᓕᖓᐅᓯᖏᓐᓂᒃ ᐊᒻᒪᓗ ᐱᕚᓪᓕᖁᑎᑦᓴᖏᓐᓂᒃ 
ᐃᓘᓐᓇᖏᓐᓄᑦ ᑲᑐᑦᔨᖃᑎᒌᓐᓂᒧᑦ ᐃᓚᐅᔪᓄᑦ ᑲᑎᕕᒃ ᐃᓕᓴᕐᓂᓕᕆᓂᐅᑉ ᐱᓇᓱᑦᑎᖏᑦ 
ᓯᕗᓪᓕᐸᐅᑦᔭᐅᓂᖃᕐᑐᑦ ᓱᓕ. ᐱᒻᒪᕆᐅᔪᖅ ᐱᔭᐅᔪᕕᓂᖅ ᐊᑎᓕᐅᕐᑕᐅᑎᓪᓗᒍ 2015-2020 ᐱᓇᓱᑦᑏᑦ 
ᐊᖏᖃᑎᒌᒍᑎᖓ ᐃᓕᓐᓂᐊᑎᑦᓯᔨᓄᑦ, ᐱᔪᓐᓇᐅᑎᓕᓐᓄᑦ, ᐊᒻᒪᓗ ᐱᓇᓱᑦᑎᑕᐃᓐᓇᓄᑦ. ᑭᓯᐊᓂ, ᑲᒥᓯᓀᑦ 
ᐅᖃᓚᐅᕐᑐᑦ ᐃᓱᒫᓘᑎᒥᓂᒃ ᓱᓕᒋᐊᖓᓂᒃ ᓄᓇᕕᒻᒥᐅᑦ ᐃᓄᖁᑎᖏᑦ ᖃᐅᔨᒪᖕᖏᒋᐊᖏᓐᓂᒃ 
ᐱᐅᓯᒋᐊᕐᑕᐅᓯᒪᒋᐊᖏᓐᓂᒃ ᐱᓇᓱᒉᑦ ᖃᓄᐃᓕᖓᐅᓯᖏᑦ ᐱᕙᓪᓕᖁᑎᖏᓪᓗ ᑐᓂᔭᐅᓲᖑᓕᕆᐊᖏᓐᓂᒃ 
ᓄᓇᓕᕆᔭᖏᓐᓂᒃ. ᐊᐱᕆᓚᐅᕐᑐᑦ ᑐᓴᐅᒪᖃᑎᒌᑦᑎᓯᓂᑦᓴᒥᒃ ᐸᕐᓇᑕᐅᖁᔨᑦᓱᑎᑦ, ᓴᐴᑎᔭᐅᖁᔨᑦᓱᑎᑦ ᓄᓇᓖᑦ 
ᐱᓇᓱᑦᑎᑖᕋᓱᐊᕐᓂᖏᑦᑕ ᐊᔪᐃᓐᓇᑕᐅᓂᖏᓐᓂᒃ.   
ᐱᓇᓱᑦᑏᑦ ᐊᖏᖃᑎᒌᒍᑎᖏᑦ ᐃᓕᓐᓂᐊᑎᑦᓯᔩᑦ, ᐱᓇᓱᑦᑎᑐᐃᓐᓀᑦ ᐱᔪᓐᓇᐅᑎᓖᓪᓗ ᑐᓂᔭᐅᓂᖃᕈᓐᓇᑐᑦ 
ᐊᑦᔨᒌᖕᖏᑐᓂᒃ ᐱᕚᓪᓕᖁᑎᑦᓴᓂᒃ. ᐅᑯᐊ ᐃᓚᐅᔪᑦ: 



 

 

• ᑖᓚᑐᐃᓐᓇᑖᕈᓐᓇᓂᖅ ᓂᖀᑦ ᐅᓯᔭᐅᒍᑎᑦᓴᖏᑦᑕ ᑮᓇᐅᔭᖃᕐᑎᑕᐅᒍᑎᖏᓐᓂᒃ  
• ᐱᓇᓱᒐᕐᒥ ᑎᒍᒥᐊᖏᓐᓇᓂᕐᒧᑦ ᐃᓓᒋᐊᒍᑎᖃᕐᑎᑕᐅᓂᖅ  
• ᐃᖏᕐᕋᐅᑎᖃᕐᓂᒧᑦ ᐱᕚᓪᓕᖁᑏᑦ (ᓄᓇᓕᐊᕐᓂᓄᑦ) 
• ᐃᓪᓗᒥᓄᑦ ᐃᑲᔪᕐᓯᔭᐅᒍᑎᖃᕐᑎᑕᐅᓂᖅ ᓄᓇᓕᒻᒥᓂᒃ ᐱᓇᓱᑦᑎᑖᕆᔭᐅᔪᕕᓂᕐᓄᑦ 

ᑲᑎᒪᔩᑦ ᐊᖏᕈᑎᓕᕕᓃᑦ ᓄᑕᐅᓯᓕᕐᓯᒪᔪᓂᒃ ᐊᓪᓚᓯᒪᔪᖁᑎᖏᓐᓂᒃ ᐱᓇᓱᒐᕐᑖᕆᒍᒪᔭᕐᒥᓂᒃ ᐱᒋᐅᕐᓴᔭᐅᓂᕐᒧᑦ 
ᐱᓇᓱᐊᕐᓂᐅᔪᓂᒃ ᑐᓂᔭᐅᒍᓐᓇᕕᓕᓐᓂᒃ ᓄᓇᕕᒻᒥ ᐊᕌᒍᖓᓂᒃ 2023-2024. ᑖᒃᑯᐊ ᐱᒋᐅᕐᓭᓂᕐᒧᑦ 
ᐱᓇᓱᐊᕐᑎᓯᒍᑏᑦ ᓇᓗᓀᕐᑕᕕᓃᑦ ᑐᖕᖓᕕᒋᑦᓱᒋᑦ ᑭᖕᖑᒪᒋᔭᐅᔪᑦ ᖃᐅᔨᓴᕐᑕᐅᒍᑎᕕᓂᖏᓐᓂᒃ ᐊᒻᒪᓗ 
ᖃᐅᔨᒋᐊᕐᑕᓂᕕᓂᖏᓐᓄᑦ ᓄᓇᕕᒻᒥᐅᑦ ᓯᕗᓕᕐᑎᖏᑦ ᓇᓗᓀᔭᕐᑕᐅᒐᓱᐊᕐᓂᖏᓐᓄᑦ ᐱᓇᓱᒐᑦᓭᑦ 
ᓄᐃᑕᒋᐊᖃᕐᑐᒋᔭᐅᓂᖏᑦ. 
ᐱᓇᓱᐊᕐᑕᐅᓂᔪᑦ ᐃᓚᐅᔪᑦ: 

• 52 ᐱᔪᓐᓇᐅᑎᑦ ᐱᓇᓱᒐᕐᑖᕆᒍᒪᔭᕐᒥᓂᒃ ᐃᓕᓐᓂᐊᓃᑦ (DVS) 
• 15 ᐱᒍᓐᓇᓂᕐᓄᑦ ᐱᒋᐅᕐᓭᓂᕐᒧᑦ ᐃᓕᑕᕆᔭᐅᒍᓐᓇᐅᑏᑦ  (STOC) 
• 3 ᐱᔪᕕᓂᐅᓂᕃᒍᑏᑦ ᐱᓇᓱᒐᕐᑖᕆᒍᒪᔭᕐᒥᓂᒃ ᐃᓕᑦᓯᓯᒪᓂᖏᓐᓂᒃ (AVS) 

ᑲᒥᓯᓀᑦ ᐊᖏᕈᑎᓕᕕᓃᑦ ᐊᒥᓱᓂᒃ ᓄᑕᐅᓯᓕᕐᑎᑕᐅᔭᕆᐊᓕᓐᓂᒃ, ᐊᑦᓯᔨᔭᕆᐊᓕᓐᓂᒃ ᓴᓇᔭᐅᓂᖏᓐᓄᑦ 
ᐃᓕᓐᓂᐊᕖᑦ ᐅᓯᑲᑦᑕᐅᑎᖏᑦᑕ ᓄᓇᒃᑰᔫᖃᐅᑎᖏᓐᓄᑦ. ᐅᖃᐅᑦᔨᔭᐅᓐᓂᒥᔪᑦ ᓄᑕᐅᓯᓕᕐᑎᑕᐅᓯᒪᔪᓂᒃ 
ᓱᓇᒐᓚᓐᓂᒃ ᐱᖁᑎᓄᑦ ᐃᑲᔫᑎᑦᓭᑦ ᑮᓇᐅᔭᓕᐅᕋᓱᐊᕐᓂᖅ ᐸᕐᓇᓯᒪᐅᑎᒃ ᓄᓇᕕᒻᒥ, ᐃᓚᒋᔭᓕᓐᓂᒃ ᖁᓕᓄᑦ 
ᐊᕐᕌᒍᕐᓄᑦ ᐃᓪᓗᓕᐅᕐᓂᒥ ᓴᓇᓂᑦᓴᖏᓐᓄᑦ ᓯᖁᒥᓯᒪᔪᓐᓂᐊᑕᐅᓂᑦᓴᖏᓄᓪᓗ. ᑕᒪᑦᓱᒪᐅᑉ ᐸᕐᓇᑕᐅᒪᒍᑎᖏᑦ 
ᓄᑕᐅᓯᓕᕐᑎᑕᐅᓕᐅᒥᔮᓲᑦ ᖃᓄᐃᓕᖓᐅᓯᖏᑦ ᒪᓕᑦᓱᒋᑦ. 
ᓄᑕᐅᓯᓕᕐᑎᑕᐅᒐᒥ, ᐱᖁᑎᓄᑦ ᐃᑲᔫᑎᑦᓭᑦ ᑮᓇᐅᔭᓕᐅᕋᓱᐊᕐᓂᖅ ᐸᕐᓇᓯᒪᐅᑎᒃ ᓄᓇᕕᒻᒥ ᓄᐃᑕᐅᓲᑦ ᑲᑎᒪᔨᓄᑦ. 
ᐸᕐᓇᓯᒪᐅᑎᒃ ᐊᑦᓯᔨᕙᓪᓕᐊᔪᖅ ᑌᒪᖕᖓᑦ, ᐊᑐᕐᑕᐅᓲᖑᑦᓱᓂ ᐊᑐᐃᓐᓇᕈᕐᑎᕆᓂᕐᓄᑦ ᐃᓘᓐᓇᖏᓐᓂᒃ 
ᑮᓇᐅᔭᖃᕐᑎᑕᐅᒍᒪᓂᕐᒧᑦ ᑐᑦᓯᕋᐅᑎᓂᒃ ᑐᓂᔭᐅᓲᖑᔪᓂᒃ ᑯᐯᒃ ᐃᓕᓐᓂᐊᓂᓕᕆᔨᒻᒪᕆᓐᓄᑦ. 

ᓄᐃᑕᑎᑦᓯᔪᑦ ᑭᖕᖒᒪᒋᔭᖏᓐᓂᒃ ᓄᓇᕕᒻᒥᐅᑦ ᖃᓄᐃᓕᖓᐅᓯᕆᔭᖏᓐᓂᒃ (ᐱᕈᕐᐸᓕᐊᔪᑦ ᐃᓕᓐᓂᐊᑏᑦ 
ᖃᑦᓯᐅᓂᖏᑦ), ᐸᕐᓇᑕᐅᒪᔪᑦ ᐃᓕᓴᐅᑎᑦᓭᑦ ᐃᓕᓴᐅᑎᓄᑦ ᐃᓂᖃᑦᓯᐊᓗᑯᐊᐱᒋᐊᓕᓐᓄᑦ (ᐊᓪᓚᖑᐊᕐᓃᑦ 
ᓴᓇᖕᖑᐊᓃᒃ, ᑕᑯᑦᓴᐅᔮᕐᑎᓯᓃᑦ, ᓂᑦᔭᓗᑦᑖᓃᑦ, ᐊᓯᖏᓪᓗ), ᐊᒻᒪᓗ ᓂᕆᐅᓇᖕᖏᑐᑦ ᓄᐃᕙᑦᑐᑦ ᐆᑦᑑᑎᒋᓗᒋᑦ 
ᐃᑯᐊᓪᓚᓃᑦ, ᖃᐅᔨᔭᐅᖃᑦᑕᓂᖏᑦ ᐅᖁᕐᑕᕈᕐᓯᒪᔪᑦ ᓄᑕᐃᓯᓕᕐᑎᕆᓂᖏᓐᓂᒃ, ᐊᓯᖏᓪᓗ. 

ᐃᓚᒋᔭᐅᑎᓪᓗᒋᑦ, ᓄᑕᐅᓯᓕᕆᐊᓕᒻᒪᕇᑦ ᐱᓇᓱᐊᒐᑦᓭᑦ ᐱᕙᓪᓕᐊᔭᐅᓂᖃᓲᑦ ᑐᖕᖓᕕᒋᑦᓱᒋᑦ ᑲᑎᕐᓱᐊᕕᓃᑦ 
ᑲᒪᒋᒍᑎᒋᑦᓱᒋᑦ ᐊᑐᕐᑕᐅᑎᓪᓗᒋᑦ ᒫᒃᓯᒨ ᖃᕆᑕᐅᔭᓕᕆᐅᑏᑦ. ᐊᑐᕐᑕᐅᓯᔪᕕᓃᑦ ᒪᕐᕉᒃ ᐊᕐᕌᒎᒃ ᓈᓕᕐᑎᓗᒋᒃ, 
ᑕᒪᓐᓇ ᖃᕆᑕᐅᔭᒃᑯᑦ ᓯᖁᒥᓯᒪᔪᕐᓂᐊᕈᑎᒃ ᐊᐅᓚᑦᓯᒍᑎᒃ ᐋᕐᕿᓱᕐᑕᐅᒪᑦᓱᓂ (CMMS) ᐊᑐᐃᓐᓇᐅᑎᑦᓯᓲᖅ 
ᖃᒻᒥᓂᑕᐅᓂᕐᐹᓂᒃ ᑲᑎᕐᓱᐊᖑᓯᒪᔪᓂᒃ ᐃᓘᓐᓇᖏᓐᓂᒃ ᑲᒪᒋᔭᐅᔭᕆᐊᓕᓐᓂᒃ ᐱᓇᓱᐊᕐᑕᐅᒋᐊᖃᕐᓂᑯᑦ 
ᐃᓪᓗᖁᑎᑦᑎᓂᒃ. ᐃᓘᓐᓇᖏᑦ ᑲᑎᕕᒃ ᐃᓕᓴᕐᓂᓕᕆᓂᐅᑉ ᐃᓪᓗᖏᑦ ᒫᓐᓇ ᖃᐅᔨᓴᕐᑕᐅᓂᖃᕐᑐᑦ ᐊᒻᒪᓗ 
ᐃᓗᓪᓕᑐᕐᑕᐅᓱᑎᒃ ᒫᒃᓯᒨᒧᑦ ᖃᕆᑕᐅᔭᓕᕆᐅᑎᒧᑦ, ᑭᖑᓪᓕᐹᕆᔭᖓ ᑲᑎᕕᒃ ᐃᓕᓴᕐᓂᓕᕆᓂᐅᑉ (KI) ᐃᓘᓐᓈᒍᑦ 
ᐃᓪᓗᖁᑎᒻᒪᕆᒻᒥᓂᒃ ᓯᖁᒥᓯᒪᔪᕐᓂᐊᑕᐅᒋᐊᓕᓐᓂᒃ ᖃᐅᔨᓴᕐᑕᐅᒍᑎᒋᔭᖏᑦ.  

ᖃᐅᔨᒪᒋᐊᖓ ᓇᓗᓀᕐᒥᓱᒍ, ᒪᓕᑦᓱᒋᑦ ᒫᓐᓇᐅᔪᖅ ᖁᓕᓄᑦ ᐊᕐᕌᒍᕐᓄᑦ ᓯᕗᒧᑦ ᑕᑯᓐᓇᓱᒋᑦ, ᐊᑭᓕᑦᓴᖃᕈᑎᖏᑦ 
ᑲᑎᕕᒃ ᐃᓕᓴᕐᓂᓕᕆᓂᐅᑉ ᐃᓪᓗᓕᕆᓂᖏᓐᓂᒃ ᐋᕐᕿᓯᒪᓛᕈᓇᐅᓕᕐᑐᑦ 2029-ᖑᓕᕐᐸᑦ. ᒫᓐᓇᓕ, 
ᑲᔪᓯᖏᓐᓇᑐᖅ ᐃᓪᓗᓭᓪᓕᐅᓂᖅ ᐊᐳᕈᑎᒋᖏᓐᓇᕙᑦᓱᓂᐅᑉ ᐱᓇᓱᑦᑎᑖᕋᓱᐊᕐᓂᑯᑦ ᓄᑖᓂᒃ ᐱᓇᓱᑦᑎᓴᓂᒃ ᐊᒻᒪᓗ 
ᓄᕐᖃᖓᑎᑦᓯᒍᑕᐅᑦᓱᓂ ᑲᑎᕕᒃ ᐃᓕᓴᕐᓂᓕᕆᓂᐅᑉ ᐃᓐᓄᐃᒐᓱᐊᕐᓂᕆᔭᖏᓐᓂᒃ ᐃᓘᓐᓇᖏᓄᑦ 
ᐃᓐᓄᑕᐅᒋᐊᓕᓐᓂᒃ ᐱᓇᓱᒐᕐᓂᒃ. 

ᑲᑎᒪᔩᑦ ᑐᓴᐅᒪᑎᑕᐅᔪᕕᓃᑦ ᖃᓄᐃᓕᖓᓕᕐᓂᕆᔭᖓᓂᒃ ᑲᑎᕐᓱᑕᐅᓯᒪᔪᑦ ᐱᓇᓱᐊᕐᑕᐅᓂᖏᓐᓂᒃ, 
ᑐᕌᒐᖃᕐᑎᓗᒍ ᓴᐳᑦᔨᔭᐅᒍᑎᒋᒐᔭᕐᑕᖏᓐᓂᒃ ᑲᑎᕐᓱᐊᖑᓯᒪᔪᓂᒃ-ᐊᐅᓚᑕᐅᓂᖏᑦ ᑐᑭᑖᕈᑎᐅᖃᑦᑕᑎᓪᓗᒋᑦ 
ᓇᐅᒃᑯᓕᒫᖅ ᑎᒥᐅᔪᑎᒍᑦ. ᐱᖓᓲᔪᕐᑐᐃᑦ ᑕᕐᕿᓂᒃ ᓄᕐᖃᖓᑫᓐᓇᓚᐅᕐᑎᓗᒋᑦ ᐱᓇᓱᑦᑏᑦ 
ᓄᕐᖃᖃᑦᑕᓂᖏᓐᓄᑦ, ᐱᓇᓱᐊᕐᓂᖅ ᑲᔪᓯᓕᕐᒥᔪᖅ ᑭᖑᓪᓕᐹᕐᓯᐅᑎᖏᑦ ᑲᑎᕐᓱᐊᕕᓃᑦ 
ᓄᐃᑕᑎᑕᐅᒍᑎᖏᓐᓂᑦ ᐅᑯᓂᖓ: ᐃᓕᓐᓂᐊᑎᓂᒃ ᐃᓕᓐᓂᐊᑐᓕᕆᓂᖅ, ᐃᓕᓐᓂᐊᑏᑦ 
ᐃᓕᓐᓂᐊᕆᐊᕐᓯᒪᖃᑦᑕᓂᖏᓐᓂᒃ ᑲᒪᒋᔭᐅᖃᑦᑕᑎᓪᓗᒋᑦ ᐃᓕᓐᓂᐊᑎᑦᓯᔨᖏᓐᓄᑦ, ᐃᓕᓐᓂᐊᑏᑦ 



 

 

ᐃᓕᓐᓂᐊᕆᐊᓯᒪᖃᑦᑕᓂᖏᓐᓂᒃ, ᐃᓕᓐᓂᐊᕖᑦ ᐅᒃᑯᐊᓯᒪᒋᐊᖃᕐᓂᕕᓂᖏᓐᓂᒃ ᑐᓴᕐᑎᓯᐅᑎᓕᐅᕐᑕᐅᓂᖏᑦ, 
ᐃᓕᓐᓂᐊᓂᕐᒥᓂᓪᓗ ᐱᔭᕇᕐᓯᒪᓂᖏᑦᑕ ᖃᑦᓯᐅᓂᖏᑦ (7-ᓂᒃ ᐊᕌᒍᐃᑦ ᓈᒋᐊᑕᒫᑦ).  
ᐱᓇᓱᕐᑎᓯᒍᑎᐅᑉ ᑐᕌᒐᖓ ᒫᓐᓇᐅᑎᓪᓗᒍ ᓯᕗᓪᓕᖏᓐᓂᒃ ᐅᕕᒃᑲᓅᓕᖓᔪᓂᒃ ᑲᑎᕐᓱᖏᓐᓇᑐᑦ 
ᐊᑐᐃᓐᓇᐅᑎᓪᓗᒋᑦ ᒫᓐᓇᐅᔪᖅ. ᑭᖑᕙᕆᐊᕐᑕᐅᖃᑦᑕᑎᓪᓗᒋᑦ ᐱᓇᓱᑦᑏᑦ ᓄᕐᖃᑲᑦᑕᓂᖏᓐᓄᑦ, ᒫᓐᓇ 
ᑕᑯᓐᓇᑕᐅᓂᖃᓕᕐᒥᔪᑦ ᑖᒃᑯᐊ ᓯᕗᓪᓕᐹᖏᑦ ᑲᑎᕐᓱᐊᕕᓃᑦ ᐊᒻᒪᓗ ᐃᓚᖏᑦ ᑲᑎᕐᓱᐊᕕᖏᓐᓃᑐᑦ 
ᑭᖑᓪᓕᐹᕐᓯᐅᑎᑕᐅᓛᓕᕆᐊᖏᑦ ᐱᒋᐊᕐᓂᖓᓂᒃ 2024-2025 ᐃᓕᓐᓂᐊᓇᐅᑉ ᐊᕐᕌᒍᖓᓂᒃ. 

ᐱᓇᓱᐊᕐᑎᓯᒍᑎᐅᑉ ᖃᓄᖅ ᐊᑯᓂ ᑲᒪᒋᔭᐅᒍᑎᑦᓴᖏᑦ ᐋᕐᕿᒋᐊᕐᑕᕕᓂᐅᔪᑦ. ᑎᑭᓪᓗᒍ ᔫᓂ 2024, 
ᐅᐃᒪᓇᕐᑐᒥᒃ ᐊᓪᓗᕆᐊᒍᑎᑦᓴᐅᒐᔭᓕᕐᒥᔪᑦ ᐱᓇᓱᐊᕐᑎᓯᒍᑎᐅᑉ ᐃᓚᖃᕋᔭᕐᑐᑦ ᓄᐊᑦᓯᓂᕐᒥᒃ ᖃᐅᔨᓴᕐᓂᒥᓪᓗ 
ᑲᑎᕐᓱᐊᖑᓯᒪᔪᓂᒃ ᐊᓯᖏᓐᓂᒃ ᐱᓇᓱᕝᕕᑕ ᐃᓚᒋᔭᖏᓐᓂᒃ ᐃᓕᓴᕐᓂᓕᕆᓂᐅᑉ. 

ᐊᑯᓐᓂᖓᓂᒃ ᐊᐅᒡᒍᓯ 2024 ᐊᒻᒪᓗ ᑏᓯᒻᐱᕆ 2024, ᐱᓂᐊᓂᐅᓛᕐᑐᖅ ᐱᓇᓱᐊᕐᑎᓯᒍᑎᐅᑉ ᑲᑎᕐᓱᓂᖅ 
ᐱᕕᑦᓴᖃᕈᓐᓇᓂᖏᑦ ᐊᑐᕈᓐᓇᓂᒃᑯᑦ ᐱᓇᓱᑦᑏᑦ ᑭᖕᖒᒪᒋᔭᕐᒥᓂᒃ ᐊᒻᒪᓗ ᖃᓄᐃᓘᕐᑎᐅᓂᕐᒥᓂᒃ ᑎᒥᐅᔪᑎᒍᑦ. 

ᑲᑎᒪᔩᑦ ᐊᖏᕈᑎᓕᕕᓃᑦ ᑲᑎᕕᒃ ᐃᓕᓴᕐᓂᓕᕆᓂᐅᑉ 2023-2024-ᒥ ᑐᕌᒐᑦᓴᖏᓐᓂᒃ 
ᑭᖑᕙᕆᐊᒍᑎᖃᕐᑎᓗᒋᑦ ᐱᖓᓲᔪᕐᑐᓂᒃ ᑕᕐᕿᓂᒃ. ᐊᖏᕈᑕᐅᓯᒪᔪᖅ ᑐᕌᒉᑦ ᐃᓚᒋᔭᖃᕐᑐᑦ $1.4 ᒥᓕᐊᓂᒃ 
ᐊᑭᓕᑦᓴᓂᒃ. 
ᔫᓂ 2023-ᖑᑎᓪᓗᒍ, ᑲᑎᕕᒃ ᐃᓕᓴᕐᓂᓕᕆᓂᐅᑉ ᑐᕌᒐᕐᓄᑦ ᐱᖁᔭᖏᑦ ᐃᓱᓕᑦᑐᕕᓃᑦ. ᐊᑯᓐᓂᖓᓂᒃ ᔭᓄᐊᕆ 
ᐊᒻᒪᓗ ᒣ 2023, 2023-2024 ᑐᕌᒐᑦᓴᖏᑦ ᐊᑐᐃᓐᓇᕈᕐᑎᑕᐅᓂᑦᓴᖏᑦ ᕿᑲᕐᑎᑕᕕᓂᐅᓛᕐᑐᑦ ᑲᒪᔨᒻᒪᕆᒃ 
ᐱᓇᓱᐊᖃᑎᖏᓪᓗ ᐅᑕᕐᕿᓚᐅᕐᒪᑕ ᓄᑖᓂᒃ ᑐᕌᒐᑦᓭᑦ ᐱᖁᔭᖏᓐᓂᒃ ᑕᓯᐅᕐᓯᒍᑕᐅᒐᔭᕐᒪᑕ ᑐᕌᒉᑦ 
ᐋᕐᕿᓱᕐᑕᐅᓂᖏᑦᑕ ᐱᓇᓱᐊᕐᑕᐅᓂᖏᓐᓂᒃ. ᑭᓯᐊᓂ, ᔭᓄᐊᕆ 2023-ᖑᓕᕐᓂᒪᑦ ᑐᕌᒉᑦ ᐱᖁᔭᖏᑦᑕ 
ᐊᖏᖃᑎᒌᒐᓱᐊᕈᑕᐅᓂᖏᑦ ᕿᑲᑐᐃᓐᓇᖏᓐᓇᒥᔪᑦ. 

ᒫᓐᓇᓕ, ᐅᖃᓕᒪᖃᑎᐅᓯᒪᓕᕐᑐᑦ ᑯᐯᒃ ᐃᓕᓐᓂᐊᓂᓕᕆᔨᒻᒪᕆᖏᓐᓄᑦ (MEQ), ᐱᑦᔪᑎᒋᑦᓱᒋᑦ ᐊᐅᓚᑕᐅᓂᖏᑦ 
ᑲᑎᕕᒃ ᐃᓕᓴᕐᓂᓕᕆᓂᐅᑉ $26 ᒥᓕᐊᓐ ᓄᐊᓯᒪᔪᑦ ᐊᑭᓕᑦᓴᖏᑦ ᐊᒻᒪᓗ ᑭᖕᖒᒪᓇᕐᓂᖏᑦ ᐅᑎᕐᑎᓯᒋᐊᕈᑎᑦᓭᑦ 
ᑐᕌᒐᕐᓂᒃ. ᐊᑯᓐᓂᖓᓂᒃ ᔫᓂ ᐊᒻᒪᓗ ᑏᓯᒻᐱᕆ 2023, ᐋᕐᕿᓱᕐᓯᒪᔪᑦ ᑐᕌᒉᑦ ᐋᕐᕿᓱᕐᑕᐅᓯᒪᔪᑦ ᐊᕐᕌᒍᕐᓄᑦ 
2023-2024. ᑖᒃᑯᐊ ᑐᕌᒉᑦ, ᐊᖏᕐᑕᕕᓃᑦ ᑲᑎᒪᔨᓄᑦ, ᑐᓂᔭᐅᓛᕐᑐᑦ ᑯᐯᒃ ᐃᓕᓐᓂᐊᓂᓕᕆᔨᒻᒪᕆᒃᑯᓄᑦ. 

ᑲᑎᕕᒃ ᐃᓕᓴᕐᓂᓕᕆᓂᐅᑉ ᖃᓄᐃᓕᖓᓂᕆᔭᖓ ᑌᒫᑦᓭᓈᕐᑐᖅ ᐃᓱᓕᑦᓯᒪᓂᖏᑦ ᑐᕌᒉᑦ ᐱᖁᔭᖏᑦ 
ᑐᓂᓯᒍᓐᓇᖏᓐᓂᖏᑦ ᓈᒻᒪᑐᓂᒃ ᑮᓇᐅᔭᖃᕐᑎᓯᒍᑎᓂᒃ, ᑐᑭᓯᓇᕐᑎᓯᔪᖅ ᓄᐊᓯᒪᓂᖏᓐᓂᒃ ᐊᑭᓕᑦᓴᕆᔭᑦᑕ. 
ᐊᑭᓕᑦᓴᕈᕐᓯᒪᔪᑦ ᓄᐃᓚᕿᓯᒪᔪᑦ ᓈᒻᒪᖏᑦᑐᓄᑦ ᑮᓇᐅᔭᖃᕐᑎᓯᒍᑎᓄᑦ, ᐃᑉᐱᓇᓚᕿᔪᖅ ᐱᑦᓴᑕᖃᕐᕕᒃ 
ᐃᓱᒫᓗᓐᓂᖓᓂᒃ (ᐃᓪᓗᓂᒃ ᓴᓇᓂᕐᒧᑦ ᐊᒻᒪᓗ ᓯᖁᒥᓯᒪᔪᕐᓂᐊᑕᐅᒋᐊᖃᕐᓂᖏᑦ ᓄᐃᑕᒌᕐᑐᑦ 
ᐃᓪᓗᖁᑎᒻᒪᕆᖏᓐᓂᒃ), ᐊᒻᒪᓗ ᐱᓇᓱᑦᑎᓕᕆᕕᐅᑉ ᑐᓂᓯᒋᐊᖃᕐᓂᖏᑦ ᖃᐅᔨᒪᔭᓪᓚᕆᒻᒥᓂᒃ ᓴᐳᑦᔨᓂᕐᒥᒃ 
ᓄᓇᕕᒻᒥᐅᑦ ᐃᓕᓐᓂᐊᑎᖏᓐᓂᒃ. 

ᑲᑎᒪᔩᑦ ᐅᖃᐅᑦᔪᑕᕕᓃᑦ ᖃᓄᐃᓕᖓᓂᕆᔭᖏᓐᓂᒃ ᐋᕐᕿᓱᕐᑕᐅᓂᕕᓂᖓ ᐊᑕᓐᓄᐃᕕᒃ ᑎᒥᐅᔫᑦᓱᓂ. 
ᓂᕆᐅᕆᔭᐅᔪᑦ ᐳᕐᑐᓂᕐᓭᑦ ᑲᑎᒪᔨᖏᑦ ᑖᑦᓱᒥᖓ ᓄᑖᒥᒃ ᑎᒥᐅᔪᒥᒃ ᓯᕗᓪᓕᐹᒥ ᑲᑎᒪᒐᔭᕆᐊᖏᓐᓂᒃ 
ᐅᐱᕐᖓᓴᐅᓕᕐᐸᑦ 2024-ᒥ, ᓯᕗᓪᓕᐹᒥ ᐃᓘᓐᓈᒍᑦ ᐊᕐᕌᒍᑕᒫᕐᓯᐅᑎᒥᒃ ᑲᑎᒪᓂᖃᕋᔭᕐᑎᓗᒋᑦ 12-18 ᑕᕐᖀᑦ 
ᓈᓕᕐᑐᕕᓂᐅᑉᐸᑕ, ᐊᒻᒪᓗ ᐱᒋᐊᕈᑎᖃᕐᓗᑎᑦ ᕿᒥᕐᕈᒋᐊᓪᓚᓂᕐᒥᒃ ᖃᐅᔨᓴᕐᓂᒧᑦ ᒪᓕᔭᐅᒍᑎᑦᓴᖏᓐᓂᒃ 
ᐊᕐᕌᒍᕐᒧᑦ 2025-ᒧᑦ. 
ᔫᓂ 2022-ᖑᑎᓪᓗᒍ, ᑲᑎᒪᔩᑦ ᐊᑐᓕᕐᑎᓯᔪᕕᓃᑦ ᑐᑭᑖᕈᑎᒥᒃ ᓴᐳᑦᔨᓂᖃᕐᑐᒥᒃ ᓄᐃᑕᐅᓂᑦᓴᖓᓄᑦ 
ᐊᑕᓐᓄᐃᕕᒃ, ᓄᑖᖅ ᓄᓇᕕᒻᒥ ᑎᒥᐅᔪᖅ, ᑎᓕᔭᐅᒪᒍᑎᖃᕋᔭᕐᑎᓗᒋᑦ ᐅᐸᑲᑕᕐᕕᐅᓗᓂ ᐋᕐᕿᓱᕐᓯᒪᐅᑎᑎᒍᑦ 
ᕿᒥᕐᕈᖃᑦᑕᕋᔭᕐᑎᓗᒍ ᐃᓘᓐᓇᖏᓐᓂᒃ ᖃᐅᔨᓴᕐᓂᒧᑦ ᐱᓇᓱᐊᒐᑦᓴᐅᔪᓂᒃ ᐊᑑᑎᔭᐅᕙᑦᓱᓂᒃ ᓄᓇᕕᒻᒥ. 

 
 
  



 

 

ᑲᑎᒪᔩᑦ ᐅᖃᐅᑦᔪᑕᐅᓐᓂᒥᔪᑦ ᖁᐊᕐᓵᓇᕐᑐᓕᕆᓂᐅᑉ-ᑐᓴᕐᑎᓯᒍᑎᖏᓐᓂᒃ ᖃᓄᐃᓘᕐᑕᐅᒍᓯᖓᓂᒃ, ᐊᒻᒪᓗ 
ᐃᓱᒪᒃᑯ ᐃᓅᖃᑎᒌᑎᒍᑦ ᐊᒻᒪᓗ ᐱᐅᓯᕐᓲᑎᐅᖕᖏᑐᒃᑯᑦ ᐃᓕᓴᕐᓂᓕᕆᓂᐅᑉ ᐱᑦᔪᔭᐅᒍᑎᖏᑦᑕ 
ᐊᑐᐃᓐᓇᐅᓂᖏᓐᓂᒃ ᐃᓕᓐᓂᐊᑎᓄᑦ ᐃᓕᒃᑯᑦ ᓄᓇᕕᐅᑉ ᐃᓕᓐᓂᐊᕕᖏᓐᓂᒃ. ᓄᓇᓕᓕᒫᑎᒍᑦ, ᐱᓇᓱᖃᑎᒌᑦ 
ᐱᔪᓐᓇᐅᑎᓖᑦ ᐊᑐᐃᓐᓇᐅᒥᔪᑦ ᑐᑭᒧᐊᕐᑎᓯᒍᓐᓇᓱᑎᑦ ᖃᐅᔨᒪᔭᓪᓚᕆᒻᒥᓂᒃ ᐊᒻᒪᓗ ᓴᐳᑦᔨᒍᓐᓇᓂᕐᒥᓂᒃ 
ᐃᓕᓐᓂᐊᕕᓐᓂᒃ ᐱᓇᓱᐊᖃᑎᒌᑦᑐᓂᒃ ᐊᒻᒪᓗ ᐃᓕᓐᓂᐊᑎᓂᒃ ᐱᓇᓱᐊᖃᑎᒋᔭᕐᒥᓂᒃ. 
ᐃᓕᒃᑯᑦ ᐃᓕᓐᓂᐊᕕᓐᓂᒃ ᓄᓇᕕᒻᒥ, ᐱᒍᑦᔨᒋᐊᓪᓚᕖᑦ ᓴᑐᕐᓇᑐᓕᓐᓂᒃ ᐃᓕᓐᓂᐊᕕᖃᕐᓂᒧᑦ ᐱᒍᑦᔨᕕᒃ (CCS) 
ᐱᓇᓱᖃᑎᒌᖏᑦ ᐅᑯᐊᖑᔪᑦ: ᐃᓕᓐᓂᐊᑎᓂᒃ ᓴᐳᑦᔨᓂᕐᒧᑦ ᐱᔪᓐᓇᐅᑎᓖᑦ, ᓄᓇᓕᒻᒥ ᐃᓕᓐᓂᐊᑎᓂᒃ ᐃᓱᐊᕐᓭᔩᑦ, 
ᐃᓕᓐᓂᐊᑎᓂᒃ ᑲᒪᔩᑦ, ᐱᐅᓯᕐᓲᑎᐅᖕᖏᑐᒃᑯᑦ ᐃᓕᓐᓂᐊᓂᕐᒥᒃ ᐱᓪᓗᑯᑦᑐᓕᕆᔩᑦ, ᐱᕈᕐᓭᓂᕐᒧᑦ ᐱᓇᓱᐊᖃᑎᒌᑦᑐᑦ 
ᐃᓕᓐᓂᐊᑎᑦᓯᔩᑦ ᐊᒻᒪᓗ ᐱᐅᓯᕐᓲᑎᐅᖕᖏᑐᒃᑯᑦ ᐃᓕᓐᓂᐊᓂᓕᕆᓂᕐᒥᒃ ᐃᓕᓐᓂᐊᑎᑦᓯᔩᑦ. 

ᓄᓇᓕᓕᒫᑎᒍᑦ, CCS ᐱᓇᓱᖃᑎᒌᖏᑦ ᐅᑯᐊᖑᔪᑦ: ᐃᑲᔪᕐᑎᖏᑦ ᑲᒪᔨᒻᒪᕇᑦ, ᑐᑭᒧᐊᕐᑎᓯᔩᑦ, 
ᐃᓕᓐᓂᐊᑎᑦᓯᒍᑎᑦᓴᓕᕆᔩᑦ, ᐱᒍᑦᔨᐅᑎᒃᑯᑦ ᐃᓱᒪᓕᕆᔩᑦ, ᐅᖄᕆᐅᕐᓴᓂᕐᒧᑦ ᐅᖃᐅᓯᕐᓂᓗ ᐱᓇᓱᑦᑏᑦ, 
ᓄᓇᓕᓕᒫᑎᒍᑦ ᐃᓕᓐᓂᐊᑎᓂᒃ ᐃᓱᐊᕐᓭᔩᑦ, ᓄᓇᓕᓕᒫᑎᒍᑦ ᐱᐅᓯᕐᓲᑎᐅᖕᖏᑐᒃᑯᑦ ᐃᓕᓐᓂᐊᓂᕐᒥᒃ ᐱᓕᕆᔩᑦ 
ᐊᒻᒪᓗ ᓴᖕᖐᓂᕐᓴᓂᐊᕐᓂᓄᑦ ᐃᓱᐊᕐᓭᔩᑦ.  

ᐃᓚᒋᔭᐅᑎᓪᓗᒍ ᐱᓇᓱᐊᕐᑕᐅᓯᒪᔪᓄᑦ ᑐᓴᕐᑎᓯᐅᑎᖏᓐᓄᑦ ᓄᐃᑕᐅᓯᒪᔪᓄᑦ ᐃᓕᓐᓂᐊᓂᓕᕆᓂᕐᒥᒃ ᐱᒍᑦᔨᕕᐅᑉ 
ᐃᓕᓐᓂᐊᕕᓐᓂᒃ ᐊᐅᓚᓂᖏᑦᑕ ᐱᓇᓱᖃᑎᒌᖏᓐᓄᑦ, ᑲᑎᒪᔩᑦ ᐅᖃᐅᑦᔪᑕᕕᓃᑦ ᐱᓇᓱᐊᒐᑦᓴᓂᒃ 
ᓴᐳᑦᔨᓂᖃᕐᑐᓂᒃ ᐃᓕᓐᓂᐊᑏᑦ ᐊᔪᐃᓐᓇᓂᕆᔭᖏᓐᓂᒃ ᐃᓕᓐᓂᐊᕕᒻᒥᓗ ᐱᔭᕇᒍᓐᓇᓂᖏᓐᓂᒃ. 
ᐊᑐᓕᕐᑎᑕᐅᓯᒪᔪᖅ ᑲᑐᑦᔨᖃᑎᒌᑦᑐᓄᑦ ᑎᒥᐅᔪᓄᑦ ᐊᑦᔨᒌᖕᖏᑐᓂᒃ ᐃᓕᓐᓂᐊᕕᓐᓂᒃ ᓄᓇᕕᒻᒦᑐᓄᑦ, ᑖᒃᑯᐊ  
ᐱᓇᓱᐊᕐᑎᓯᒍᑏᑦ ᐱᕕᑦᓴᖃᕐᑎᓯᒋᐊᓪᓛᕈᑏᑦ ᐃᓚᒋᔭᐅᑎᑕᐅᓂᒃᑯᑦ ᐱᕕᑦᓴᖃᕐᑎᓯᒍᑎᖏᓐᓂᒃ ᐃᓕᓐᓂᐊᕇᕐᓇᐅᑉ 
ᐱᓇᓱᐊᕐᑎᓯᒍᑎᒋᓲᖏᓐᓂᒃ ᐃᓕᓐᓂᐊᑎᑦᓯᔩᑦ. 
ᐊᖏᖃᑎᒌᒍᑎᒃ ᑲᑐᑦᔨᖃᑎᒌᑦ ᐊᑐᐊᕐᓯᓂᕐᒧᑦ (ᖃᐅᔨᒪᔭᐅᓚᐅᕐᑐᖅ ᕗᕋᓐᑎᐅ ᐃᓕᓐᓂᐊᕕᒻᒪᕆᐅᒋᐊᖓᓂᒃ) 
ᐱᕕᑦᓴᖃᕐᑎᓯᓲᖅ ᐳᕐᑐᓂᕐᓴᒥᒃ ᐃᓕᓐᓂᐊᕖᑦ ᐃᓕᓐᓂᐊᑎᖏᓐᓂᒃ ᐱᒍᓐᓇᕕᖃᖁᑦᓱᒋᑦ ᐃᑲᔪᕐᓯᔭᐅᒍᓐᓇᓂᕐᒥᒃ 
ᑭᓯᑦᓯᒍᑎᓐᓂᐊᓂᕐᒥᒃ ᐃᑲᔪᕐᑎᓂᒃ. ᒫᓐᓇ, ᐃᑲᔪᕐᓯᔩᑦ ᐱᓇᓱᓐᓂᖃᖃᑦᑕᑐᑦ 7-ᓂᒃ ᓄᓇᕕᐅᑉ ᓄᓇᓕᖏᓐᓂᒃ 
(ᐃᓄᒃᔪᐊᖅ, ᐅᒥᐅᔭᖅ, ᑰᑦᔪᐊᕌᐱᒃ, ᑲᖏᕐᓱᖅ, ᑲᖏᕐᓱᔪᐊᖅ, ᐊᐅᐸᓗᒃ, ᐊᒻᒪᓗ ᑰᑦᔪᐊᖅ). ᑌᒣᑦᑎᓗᒍ, 
ᐃᓘᓐᓈᒍᑦ ᐃᖏᕐᕋᓯᑎᑕᐅᓂᖏᑦ ᑖᒃᑯᐊ ᐱᔪᓐᓇᐅᑎᓕᓐᓄᑦ ᐱᑦᓴᑕᖃᕐᕖᑦ ᑲᔪᓯᒍᓐᓇᕕᓖᑦ ᓄᓇᓕᒻᒥ 
ᐃᓪᓗᓴᖃᕐᑎᑕᐅᓂᖏᒍᑦ, ᐊᒻᒪᓗ ᐱᒍᓐᓇᓂᖏᓐᓄᑦ ᐊᑐᓕᕐᑎᓯᓂᕐᒧᑦ ᑲᑐᑦᔨᖃᑎᒌᕗᑦ ᐱᓇᓱᑦᑎᓴᕐᓯᐅᓂᖏᒍᑦ 
ᓈᒻᒪᓈᕋᓱᐊᕐᑐᓂᒃ ᐱᓇᓱᑦᑎᓴᓂᒃ. 

ᐅᕕᒃᑫᑦ ᑲᑐᑦᔨᖃᑎᒌᖏᑦ ᒪᓐᓇ ᐊᑐᓕᕐᑎᓯᓂᕐᒦᑐᑦ 6-ᓂᒃ ᐱᓇᓱᐊᕐᑎᓯᒍᑎᓂᒃ 4-ᓂᒃ ᐊᑦᔨᒌᖕᖏᑐᓂᒃ 
ᓄᓇᕕᐅᑉ ᓄᓇᓕᖏᓐᓂᒃ. ᐱᓇᓱᐊᕐᑎᓯᒍᑏᑦ ᐃᑉᐱᒋᔭᖃᓗᐊᖕᖑᐊᓲᑦ ᓄᐃᑦᓯᓂᕐᓂᒃ ᐱᑐᑦᓯᒪᖃᑎᒌᑦᑎᓯᒍᑎᑦᓴᓂᒃ 
ᐃᓕᓐᓂᐊᕕᓐᓂᒃ ᓄᓇᓕᖏᓐᓂᓗ, ᐱᕕᑦᓴᖃᕐᑎᓯᖏᓐᓇᓱᑎᑦ ᐅᕕᒃᑲᓂᒃ ᖃᐅᔨᓴᕐᓂᖃᕐᑎᓱᒋᑦ 
ᐊᓕᐊᒋᒐᔭᕐᑕᖏᓐᓂᒃ.  

ᓄᕃᑦ (Jeunes Karibus) ᓲᖑᔪᒥᒃ ᐃᑉᐱᓇᕐᒥᔪᑦ ᐃᓕᓐᓂᐊᕕᓐᓂᒃ, ᐅᕕᒃᑲᓂᒃ 12-ᓂᒃ 14-ᓄᑦ ᓄᓇᕕᐅᑉ 
ᓄᓇᓕᖏᓐᓂᒃ ᐃᓚᐅᓲᖑᔪᓂᒃ ᓱᖃᑦᓯᓂᐅᔪᓂᑦ ᓱᓇᓱᐊᕈᑎᑦᓴᓂᒃ ᐸᕐᓇᑕᐅᓯᒪᔪᓂᒃ ᐊᕐᕌᒍᖓᓄᑦ 2023-2024 
ᐃᓕᓐᓂᐊᓇᐅᑉ ᐊᕐᕌᒍᖓᓄᑦ. ᐊᕐᕌᓂ, 53 ᐅᕕᒃᑫᑦ ᐱᓯᒪᔪᑦ ᓄᓇᕕᐅᑉ ᓄᓇᓕᖏᓐᓂᒃ ᐃᓚᐅᔪᕕᓃᑦ 
ᐱᓇᓱᐊᕐᑎᓯᒍᑎᖏᓐᓂᒃ ᑐᓂᔭᐅᓂᖃᕐᑎᓗᒋᑦ ᑖᑦᓱᒧᖓ ᑎᒥᐅᔪᒧᑦ. 

ᐊᓯᖏᑦ ᑲᑐᑦᔨᓂᒃᑯᑦ ᑎᒥᐅᔪᑦ ᐃᓚᐅᒻᒥᔪᑦ ᐃᓱᒪ (ESUMA) (ᐃᓕᓐᓂᐊᓂᕐᒥᒃ ᐊᔪᐃᓐᓇᓂᖅ), ᓯᕗᓕᕐᓂᒧᑦ 
ᑲᑎᒪᔩᑦ ᖃᓪᓗᓈᑎᑐᑦ ᐃᓕᓐᓂᐊᓂᕐᒥᒃ ᑯᐯᒃᒥ (LCEEQ), ᐊᒻᒪᓗ Réseau Biblio (ᐃᓕᓐᓂᐊᕖᑦ ᓄᓇᓖᓪᓗ 
ᐱᕕᑦᓴᖃᕈᓐᓇᓂᖏᑦ ᐃᓄᓕᒫᓄᑦ ᕿᒥᕐᕈᐊᖃᕕᖏᑦᑕ ᐱᕕᑦᓴᖃᕈᓐᓇᓂᖏᓐᓄᑦ).   

  



 

 

ᐱᓇᓱᐊᕈᑕᐅᓂᖏᑦ ᐅᐃᒪᓇᕐᑐᓕᕆᓂᕐᓄᑦ ᐯᕆᑦᓯᕕᓐᓄᑦ ᐱᒍᑦᔨᕖᑦ ᑲᔪᓯᒻᒥᔪᑦ ᓄᓇᕕᐅᑉ ᐃᓕᓐᓂᐊᕕᖏᓐᓂᒃ 
ᐊᒻᒪᓗ ᐃᓄᒻᒪᕇᑦ ᐃᓕᓐᓂᐊᕕᖏᓐᓂᒃ. ᐱᒋᐊᕐᓱᒍ ᑏᓯᒻᐱᕆ 1, ᑲᑎᑦᓱᒋᑦ 11 ᐅᐃᒪᓇᕐᑐᓕᕆᓂᕐᓄᑦ 
ᐯᕆᑦᓯᕕᓐᓄᑦ ᐱᒍᑦᔨᕖᑦ 8-ᓂᒃ ᓄᓇᓕᓐᓂᒃ ᐱᑎᑕᐅᖃᑦᑕᒥᔪᑦ ᑮᓇᐅᔭᖃᕐᑎᑕᐅᒍᑎᓂᒃ ᐱᐊᕃᑦ 
ᓯᕗᓪᓕᐸᐅᔭᐅᓂᖏᓐᓄᑦ ᐱᒋᐊᕐᑎᓯᒍᑎᐅᓯᒪᔪᒥᒃ ᒪᕐᕉᓄᑦ ᐊᕐᕌᒍᕐᓅᓕᖓᓚᖓᑎᓪᓗᒋᑦ. ᐃᓚᐅᔪᓂᒃ 
ᓄᓇᓕᓐᓂᒃ, ᐅᐃᒪᓇᕐᑐᓕᕆᓂᕐᓄᑦ ᐯᕆᑦᓯᕕᓐᓄᑦ ᐱᒍᑦᔨᕖᑦ ᐃᑲᔪᕐᓯᓯᒪᓕᕐᑐᑦ ᐱᓇᓱᑦᑎᓂᒃ 
ᐱᓇᓱᒋᐊᖕᖏᑑᖃᑦᑕᓂᖏᓐᓂᒃ ᐊᒻᒪᓗ ᐃᓕᓐᓂᐊᕖᑦ ᐅᒃᑯᐊᖃᑦᑕᓂᖏᓐᓂᒃ ᓄᓇᓕᐅᑉ ᐯᕆᑦᓯᕕᖏᑦ 
ᐅᒃᑯᐃᖔᖃᑦᑕᕈᓐᓀᑐᐊᕐᒪᑕ. 
ᑕᒪᓐᓇ ᐱᒋᐊᕐᑎᓯᒍᑎᒃ ᑭᒡᒐᑐᐃᓂᖃᕐᑐᖅ ᐅᐃᒪᓇᕐᑐᒥᒃ ᑭᐅᒍᑎᖃᕐᓂᒥᒃ ᐱᒍᑦᔨᒍᑏᑦ ᐅᓚᐱᑕᐅᖃᑦᑕᓂᖏᓐᓂᒃ 
ᒫᓐᓇ ᐱᐅᓯᖃᕈᑕᐅᔪᑦ ᓄᓇᕕᐅᑉ ᐯᕆᑦᓯᕕᖏᑦᑕ ᐋᕐᕿᓱᕐᓯᒪᐅᑎᖏᓐᓂᒃ ᓄᓇᓕᓕᒫᑎᒍᑦ.  

ᐅᐃᒪᓇᕐᑐᒥᒃ ᐯᕆᑦᓯᕖᑦ ᐱᒍᑦᔨᒍᑎᖏᑦ ᐊᑐᓕᕐᑎᑕᐅᖃᑦᑕᑐᑦ ᐃᓕᓐᓂᐊᕕᓐᓂᒃ ᐱᓇᓱᑦᑎᖏᑦ, 
ᐃᓪᓗᖃᕐᑎᑕᐅᒍᑏᓪᓗ ᐃᓂᑦᓭᓗ ᐊᑐᐃᓐᓇᐅᑐᐊᕐᒪᑕ. ᐱᒍᑦᔨᒍᑏᑦ ᐊᑐᕐᑕᐅᒍᓐᓇᕕᓖᑦ ᑲᑎᕕᒃ ᐃᓕᓴᕐᓂᓕᕆᓂᐅᑉ 
ᐱᓇᓱᑦᑎᖏᓐᓄᑦ ᑭᓯᐊᓂ ᐊᒻᒪᓗ ᐃᓕᓐᓂᐊᑎᓄᑦ ᐱᐊᕋᓕᓐᓄᑦ, ᐱᐊᕋᕐᓄᑦ ᐅᑭᐅᓕᓐᓄᑦ 4-ᓂᒃ. ᐊᐅᓚᓂᖃᓲᑦ 
ᐃᓕᓐᓂᐊᓇᐅᑉ ᑫᕙᓪᓗᒍᓯᖏᑦ ᒪᓕᑦᓱᒋᑦ (ᐊᒻᒪᓗ ᑌᒣᑦᑎᓗᒍ ᐊᑐᕐᑕᐅᖃᔭᖕᖏᑐᑦ ᓯᕗᓂᐊᒍᑦ ᑭᖑᓂᐊᒍᓪᓗ 
ᐃᓕᓐᓂᐊᕖᑦ ᐯᕆᑦᓯᕕᖏᑦ).  

ᑲᑎᕕᒃ ᐃᓕᓴᕐᓂᓕᕆᓂᖅ ᐱᓇᓱᐊᖃᑎᖃᖃᑦᑕᑐᑦ ᑲᑐᑦᔨᖃᑎᒌᓂᒃ ᑭᒡᒐᑐᕐᑐᓂᒃ ᐱᓇᓱᑦᑎᓂᒃ ᐱᖃᑦᑕᓂᒃᑯᑦ 
ᐅᖃᐅᓯᒃᑯᑦ ᐊᖏᕐᑕᐅᒍᓐᓇᓂᕐᒥᒃ ᐱᓇᓱᒐᖏᑦᑕ ᖃᓄᐃᑦᑑᓂᖏᑎᒍᑦ ᐅᐃᒪᓇᕐᑐᒥᒃ ᐯᕆᑦᓯᕕᓂᓂᒃ 
ᐱᒍᑦᔨᔭᐅᒍᓐᓇᓂᕐᒧᑦ ᑲᒪᔨᖏᓐᓄᑦ ᐊᒻᒪᓗ ᑐᑭᒧᐊᕐᑎᓯᔨᖏᓐᓄᑦ. ᑖᒃᑯᐊ ᐱᓇᓱᒉᑦ ᑮᓇᐅᔭᖃᕐᑎᑕᐅᔪᑦ ᐱᐊᕃᑦ 
ᓯᕗᓪᓕᐸᐅᑦᔭᐅᓂᖏᑦᑕ ᐱᒋᐊᕐᑎᓯᒍᑎᖏᓐᓄᑦ, ᒪᕐᕉᓄᑦ ᐊᕐᕌᒎᓐᓄᑦ. 

ᐱᐊᕃᑦ ᓯᕗᓪᓕᐸᐅᑦᔭᐅᓂᖏᑦᑕ ᐱᒋᐊᕐᑎᓯᒍᑎᖓ ᑮᓇᐅᔭᖃᕐᑎᑕᐅᔪᖅ ᑲᓇᑕᐅᑉ ᑲᕙᒪᖓᓄᑦ ᐊᑖᒎᕐᑎᓗᒋᑦ 
ᔪᐊᑕᓐ ᑐᖕᖓᕕᖓᓂᒃ. ᑐᕌᒐᓖᑦ ᐱᕕᑦᓴᖃᕐᑎᑕᐅᑦᓯᐊᖁᑦᓱᒋᑦ ᐃᓄᐃᑦ ᐱᐊᕃᑦ ᑕᒪᒃᑯᓂᖓ 
ᐊᑐᕈᓐᓇᕋᔭᒋᐊᖏᓐᓂᒃ, ᐱᒍᑦᔭᐅᒍᑎᓂᒃ ᐊᒻᒪᓗ ᓴᐳᑦᔭᐅᓂᕐᒥᒃ ᑭᖕᖒᒪᒋᔭᖏᑎᒍᑦ ᑭᖕᖒᒪᑦᓯᓕᕐᐸᑕ, 
ᐱᓇᓱᖃᑎᖃᕉᑕᕆᑎᓪᓗᒋᑦ ᑲᕙᒪᑐᖃᒃᑯᑦ ᐃᓄᓐᓂᒃ, ᐊᒻᒪᓗ ᑯᐯᒃᒥᑦ ᓄᓇᖁᑎᒋᔭᐅᔪᓂᓪᓗ, ᐱᕙᓪᓕᐊᑎᑦᓯᓂᕐᒧᑦ 
ᐊᑯᓃᕐᑐᒧᑦ ᖃᓄᐃᓘᒍᓯᕐᓄᑦ ᐃᑲᔪᕐᓯᐅᑎᒋᑦᓱᒋᑦ  ᐊᑦᔨᐅᖏᑦᑐᑎᒍᑦ ᑭᖕᖒᒪᒋᔭᖏᓐᓂᒃ ᐃᓄᐃᑦ ᐱᐊᕃᑦ.  

ᐱᓇᓱᐊᕐᓃᑦ ᓇᓗᓀᕐᓯᓂᕐᒧᑦ ᐊᕐᖁᓯᐅᕆᓂᕐᓄᑦ ᐃᓕᓐᓂᐊᕕᒻᒥ ᐱᔭᕇᕋᓱᐊᕐᓂᓄᑦ ᐃᓕᓐᓂᐊᑎᓅᓕᖓᔪᑦ 
ᐱᓇᓱᐊᕈᑎᐅᓐᓂᒥᔪᑦ 2022-ᖑᑎᓪᓗᒍ, ᑭᐅᒍᑎᐅᑎᓪᓗᒋᑦ ᖃᐅᔨᓴᕈᑎᕕᓂᕐᓄᑦ 2019-2021 
ᐃᓕᓐᓂᐊᓂᓕᕆᓂᕐᒥᒃ ᖃᐅᔨᓴᕐᑕᐅᒍᑎᕕᓂᖏᓐᓄᑦ (ᑕᒻᒪᓯᒪᔪᕐᓂᐊᓂᖅ). ᐊᕐᕌᒍᖓᑕ 2023-2024 
ᐃᓕᓐᓂᐊᓇᐅᑉ ᐊᕌᒍᖓᓂᒃ, ᒪᕐᕉᒃ ᐊᕐᖁᓯᐅᕐᑕᐅᒍᑏᒃ ᐊᑐᕐᑕᐅᓕᕐᒥᔪᑦ: ᐱᐅᓯᕐᓱᓂᒃᑯᑦ ᐱᓇᓱᐊᕐᑕᐅᓂᖓᒍᑦ 
ᐊᒻᒪᓗ ᐱᓇᓱᒐᕐᓅᓕᖓᔪᓄᑦ-ᐃᓕᖓᑎᑕᐅᔪᑦ ᐱᒋᐅᕐᓭᓃᑦ ᐱᓇᓱᐊᕐᑎᓯᒍᑎᖏᑎᒍᑦ - WOTP. 
ᑐᓴᐅᒪᖃᑎᒌᓐᓂᒧᑦ ᐱᓇᓱᐊᕈᑏᑦ ᒫᓐᓇ ᐱᓇᓱᐊᕈᑕᐅᒻᒥᔪᑦ ᑐᕌᕐᑎᓯᓚᖓᑎᓪᓗᒋᑦ ᐊᕐᖁᓯᐅᕐᑕᐅᒍᑎᓄᑦ 
ᓇᒧᖕᖓᐸᓪᓕᐊᓂᕆᔭᖏᓐᓄᑦ, ᐊᒻᒪᓗ ᓇᓪᓕᖏᒍᑦ ᐃᓕᓐᓂᐊᓂᕐᒥᒃ ᐱᓯᒪᒋᐊᖃᕐᓂᖏᓐᓄᑦ 
ᐱᕕᑦᓴᖃᕐᑎᓯᓚᖓᑎᓪᓗᒋᑦ ᐃᓕᓐᓂᐊᑎᓂᒃ ᐊᕗᖓᒋᐊᓪᓚᖅ ᐱᒐᓱᐊᕈᓐᓇᓂᕆᒐᔭᕐᑕᖏᑦ ᐊᓕᐊᒋᔭᖏᑎᒍᑦ 
ᐃᓕᓐᓂᐊᓂᕐᒥᒃ ᐅᕝᕙᓗᓘᓐᓃᑦ ᐱᓇᓱᓐᓂᒧᑦ ᐃᑎᕙᓪᓕᐊᓂᖏᑎᒍᑦ ᐱᓪᓗᑯᒋᐊᓕᓐᓂᒃ ᐱᓇᓱᒐᖃᕐᓂᑯᑦ. 

ᒥᑦᓯᖃᑦᓯᐊᑐᒃᑯᑦ ᐊᕐᖁᓯᐅᕐᑕᐅᓯᒪᓂᖏᑎᒍᑦ, ᐃᓕᓐᓂᐊᑏᑦ ᐊᖓᔪᕐᖄᖏᓪᓗ ᑐᑭᓯᒪᑦᓯᐊᓂᕐᓴᐅᓚᖓᔪᑦ 
ᐃᓕᓐᓂᐊᑎᑦᓯᒍᑏᑦ ᐃᓕᓐᓂᐊᑕᖏᑦ ᓇᒧᑦ ᑎᑭᑎᑦᓯᒍᓐᓇᓂᖏᓐᓂᒃ. ᐊᕗᖓᒋᐊᓪᓛᑎᓪᓗᒍ, ᐃᓕᓐᓂᐊᑎᒃ 
ᐱᔭᕇᑦᓴᑐᐊᕐᐸᑦ ᐊᕐᖁᓯᐅᕐᑕᐅᓯᒪᓂᕐᒥᒃ, ᐊᑦᔨᒌᖕᖏᑐᑦ ᐃᑎᕐᕕᐅᒍᓐᓇᓃᑦ ᐱᕕᑦᓴᖃᕐᑎᑕᐅᒍᑎᖏᑦ 
ᑲᔪᓯᑎᑦᓯᒍᓐᓇᑐᑦ ᐃᓕᓐᓂᐊᓂᖏᓐᓂᒃ ᐱᔭᕆᐊᑭᓪᓖᒐᔭᕐᓱᑎᓪᓗ ᓇᓗᓀᕐᓯᒍᓐᓇᓂᖏᓐᓂᒃ.   

ᐱᓇᓱᓐᓂᑯᑦ-ᐃᓕᖓᔪᑦ ᐱᒋᐅᕐᓭᓂᕐᒧᑦ ᐱᓇᓱᐊᕐᑎᓯᒍᑏᑦ (WOTP) ᐱᕕᑦᓴᖃᕐᑎᓯᒋᐊᓪᓛᑐᖅ 
ᐃᓕᑕᕐᓯᐅᑎᑖᕈᓐᓇᓯᑎᑦᓯᓂᕐᒥᒃ ᐊᑐᐃᓐᓇᐅᑎᑕᐅᔪᑦ ᐃᓕᓐᓂᐊᑎᓄᑦ ᐃᓕᓐᓂᐊᕉᑕᕆᓂᕐᒥᓂᒃ 
ᐱᔭᕇᓚᐅᖕᖏᓂᖏᓐᓂᒃ ᐳᕐᑐᓂᕐᓴᒥᒃ ᐃᓕᓐᓂᐊᓂᕐᒥᓂᒃ, ᐱᒋᐊᓚᐅᖕᖏᓂᖏᓐᓂᓗ ᐃᓕᓐᓂᐊᕈᒪᔭᕐᒥᓂᒃ 
ᐱᒋᐅᕐᓴᔭᐅᓂᕐᒧᑦ ᐅᕝᕙᓘᓐᓃᑦ ᐱᒐᓱᐊᒐᔭᕐᓂᖏᓐᓂᒃ ᐳᕐᑐᓂᕐᓴᒋᐊᓪᓚᒥᒃ ᐃᓕᓐᓂᐊᕈᒪᓂᖏᓐᓂᒃ. 

  



 

 

ᐃᓕᓐᓂᐊᓂᓕᕆᓂᕐᒧᑦ ᐱᒍᑦᔨᕖᑦ ᐱᓇᓱᐊᕐᒥᔪᑦ ᖃᕆᑕᐅᔭᕐᑎᒍᑦ ᐊᐅᓚᑦᔭᒋᐊᕈᑎᒥᒃ ᐸᕐᓇᓯᒪᐅᑎᒥᒃ 
ᐃᑲᔪᕐᓯᒍᑎᐅᓚᖓᑎᓪᓗᒋᑦ ᐃᓕᓐᓂᐊᑎᑦᓯᔨᖃᖕᖏᓗᐊᕐᓂᒥᒃ, ᓴᐳᑦᔨᓂᕐᒧᑦ ᐱᕕᑦᓴᖃᕐᑎᑕᐅᒍᑎᑦᓴᓂᒃ ᓄᑖᓄᑦ 
ᐱᔪᓐᓇᐅᑎᖃᕐᓃᑦ ᐱᕙᓪᓕᐊᔭᐅᒍᑎᖏᑦᑕ ᐱᕕᑦᓴᖃᕐᑎᓯᒍᑎᖏᑦ ᐯᕆᑦᓯᕕᓐᓂᒃ ᐱᓇᓱᑦᑎᓄᑦ ᐊᒻᒪᓗ 
ᓄᐃᑦᓯᒋᐊᖕᖓᓂᕐᒧᑦ ᖃᕆᑕᐅᔭᒃᑯᑦ ᓄᓇᓕᒻᒥᐅᖑᓂᕐᒧᑦ ᐃᓱᒪᖃᕈᑕᐅᓂᖏᑦ ᐃᓕᓐᓂᐊᑎᓄᑦ. 
ᐊᖏᓕᕙᓪᓕᐊᑎᓪᓗᒋᑦ ᐱᕕᑦᓴᖃᕐᓃᑦ ᐊᖏᔪᓂᒃ ᐱᑐᑦᓯᒪᐅᑎᖃᕈᓐᓇᓃᑦ ᐊᒻᒪᓗ ᓱᑲᑦᑐᓂᒃ 
ᐱᑐᑦᓯᒪᒍᓐᓇᓂᕆᓕᕐᑕᖏᑦ, ᓄᓇᕕᒃ ᓵᖕᖓᐅᑎᖃᓕᕐᒥᔪᖅ ᖃᕆᑕᐅᔭᓂᒃ ᐊᑦᑕᓇᕐᑐᒨᕐᑌᓕᒋᐊᖃᕐᓂᒥᒃ, 
ᖃᕆᑕᐅᔭᒃᑯᑦ ᐅᐃᕕᓴᕐᑕᐅᓂᕐᓂᒃ ᐊᒻᒪᓗ ᐊᓯᖏᓐᓂᒃ. 

ᑕᒪᓐᓇ ᑕᑯᓐᓇᓱᒍ, ᖃᕆᑕᐅᔭᐅᑉ ᐊᓪᓚᑕᐅᒍᓯᖏᓐᓂᒃ ᐊᒻᒪᓗ ᖃᕆᑕᐅᔭᕐᑎᒍᑦ ᓄᓇᓕᒻᒥᐅᖑᑎᑕᐅᓂᖅ 
ᐊᑐᕐᑕᐅᓗᑐᕆᐊᓖᑦ ᑲᒪᑦᓯᐊᕈᓐᓇᓂᖅ ᐃᑯᒪᐅᑎᒨᕐᑐᔭᓂᒃ ᐱᑦᔪᑎᒋᓗᒍ ᑭᓇᑐᐃᓐᓇᑯᓐᓄᑦ (ᐃᓕᓐᓂᐊᑎᑦᓯᔩᑦ, 
ᐊᒻᒪᓗ ᐃᓕᓐᓂᐊᑏᑦ ᐃᓘᓐᓀᒍᑦ) ᐊᑐᓲᖑᓂᖏᑦ ᖃᕆᑕᐅᔭᕐᓂᒃ, ᖁᒻᒧᐊᑎᑕᐅᓯᒪᔪᒥᒃ, ᐊᒻᒪᓗ ᑎᒍᒥᐊᒐᕐᓂᒃ 
ᖃᐅᔨᒪᐅᑎᒍᑎᐅᓲᖑᔪᓂᒃ ᐃᓅᖃᑎᒌᑎᒍᑦ ᓇᓪᓕᐊᒍᑐᐃᓐᓇᖅ.  

ᓯᕗᓪᓕᐹᒥ ᖃᕆᑕᐅᔭᕐᑎᒍᑦ ᐊᐅᓚᑦᔦᒋᐊᕐᓂᐅᑉ ᐸᕐᓇᓯᒪᐅᑎᖓ ᐃᑉᐱᒋᔭᖃᓗᐊᖕᖑᐊᓚᖓᔪᖅ ᑐᓂᓯᓂᕐᒥᒃ 
ᐱᔪᓐᓇᐅᑎᓕᓐᓂᒃ ᐱᒍᓐᓇᓂᐅᔪᓂᒃ ᐊᒻᒪᓗ ᐱᒍᓐᓇᓂᕆᒋᐊᓕᖏᓐᓂᒃ ᓴᐳᑦᔨᒍᓐᓇᓂᕐᒥᒃ ᐃᓕᓐᓂᐊᑎᑦᓯᔨᓂᒃ 
ᐃᓕᓐᓂᐊᑎᓂᓪᓗ ᐊᑐᖃᑦᑕᓂᖏᓐᓂᒃ ᐃᑯᒪᐅᑎᒨᕐᑐᔭᓂᒃ ᐃᓕᓐᓂᐊᕕᒻᒥᓂᒃ.  

ᐊᑐᓕᕐᑎᑕᐅᓯᒪᓕᕐᑎᓗᒍ ᖃᕆᑕᐅᔭᓂᒃ ᐊᐅᓚᑦᔦᒋᐊᕐᓂᒥᒃ ᐸᕐᓇᓯᒪᐅᑎᒃ, ᐱᓯᒪᓕᕐᓗᑎᑦ ᓈᒻᒪᓈᕐᑐᓂᒃ 
ᐱᔪᓐᓇᐅᑎᓕᓐᓄᑦ ᓴᐳᑦᔭᐅᓂᕐᒥᒃ, ᐃᓕᓐᓂᐊᑎᑦᓯᔩᑦ ᐱᕕᑦᓴᖃᕐᑎᓯᒍᓐᓇᓚᖓᔪᑦ ᐊᑦᑕᓇᖕᖏᑐᕐᑎᒍᑦ 
ᖃᕆᑕᐅᔭᓕᕆᒍᓐᓇᓯᑎᑦᓯᓂᕐᒥᒃ ᐃᓕᓐᓂᐊᑎᓄᑦ.  

ᓯᕗᓪᓕᐹᒥ ᐅᖃᐅᓯᖅ ᑲᔪᓯᔭᐅᒻᒥᔪᖅ ᐃᓕᓐᓂᐊᑎᑦᓯᒍᑎᓂᒃ ᐱᕙᓪᓕᐊᔭᐅᓂᖓᑕ ᐱᓇᓱᐊᕈᑕᐅᓂᖓ, 
ᓴᐳᑦᔨᓂᖃᖏᓐᓇᒥᑦᓱᑎᑦ ᐃᓕᓐᓂᐊᑎᑦᓯᔨᓂᒃ ᐃᓘᓐᓇᖏᓐᓂᒃ ᓄᓇᕕᐅᑉ ᐃᓕᓐᓂᐊᕕᖏᓐᓂᒃ. ᐊᒥᓲᑎᓐᓇᒋᑦ 
ᖃᐅᔨᒪᔪᓪᓛᕇᑦ ᐃᑲᔪᕈᓐᓇᑐᑦ, ᐊᑦᓱᕈᕐᓇᖏᓐᓇᒥᔪᖅ ᑭᖕᖒᒪᒋᔭᐅᔪᑦ ᑲᒪᒋᔭᐅᒍᓐᓇᓂᖏᑦ. ᑕᒪᓐᓇ 
ᑕᑯᓐᓇᓱᒍ, ᐃᓕᓐᓂᐊᓂᓕᕆᓂᕐᒥᒃ ᐱᒍᑦᔨᕕᖓ ᐊᓕᐊᒋᔭᖃᕐᑐᑦ ᑐᖕᖓᓱᑦᑎᓯᒍᓐᓇᒋᐊᒥᒃ 
ᐃᓕᓐᓂᐊᒍᑎᑦᓴᓕᐅᕐᓂᒥᒃ ᖃᐅᔨᒪᔪᓪᓚᕆᓐᓂᒃ ᖃᐅᔨᒋᐊᕕᐅᓂᕐᒧᑦ ᖃᓄᐃᓘᕐᑎᐅᓚᖓᑎᓪᓗᒋᑦ. 
ᐃᓚᒋᐊᕈᑎᒋᓗᒍ, ᐅᖃᓕᒪᒍᑕᐅᓂᖏᑦ ᐱᑦᓴᑕᖃᕈᑏᑦ ᐊᑐᕐᑕᐅᖃᑎᒌᒍᑕᐅᓂᖏᑦ IPUIT ᐃᕗᔨᕕᒻᒥ 
ᐳᕕᕐᓂᑐᒥᓪᓗ ᐃᓕᓐᓂᐊᕕᒻᒥ ᑲᑎᒪᔩᑦ ᐱᓇᓱᖃᑎᖃᕐᑎᓗᒋᑦ UQAT-ᑯᓐᓂᑦ) ᑲᔪᓯᓂᖃᑦᓯᐊᒥᔪᑦ.  
ᒫᓐᓇ 7-ᓂᒃ ᐃᓐᓄᑕᐅᒋᐊᖃᕐᑐᖃᕐᒥᔪᖅ ᐃᓕᓐᓂᐊᑎᑦᓯᒍᑎᑦᓴᓂᒃ ᐋᕐᕿᓱᐃᔩᑦ ᐃᓂᖏᓐᓂᒃ ᓯᕗᓪᓕᐹᒥ 
ᐅᖃᐅᓯᓕᕆᓂᕐᓄᓕᖓᔪᓂᒃ ᐃᓕᓐᓂᐊᓂᓕᕆᓂᐅᑉ ᐱᒍᑦᔨᕕᖏᓐᓂᒃ. 


